Gwasanaeth Nadolig 
Eira
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Mae’r gwasanaeth wedi ei anelu at blant oedran Uwchradd.
Mae yna sleidiau PowerPoint i gyd-fynd â’r gwasanaeth: lluniau o’r wlad o dan eira. Mae’r sleidiau ar ‘loop’, felly byddant yn symud ymlaen yn awtomatig nes i chi bwyso ‘Esc’. Gosodwch bopeth yn barod, a dangoswch y cyflwyniad PowerPoint tra mae pawb yn cyrraedd, ac yn ystod y gwasanaeth. Mae croeso i chi osod eich lluniau eich hunain  fel rhan o’r cyflwyniad. (Nid oes rhaid defnyddio’r cyflwyniad PowerPoint.)
Llais 1: Mae yna gardiau Nadolig yn y siopau ers misoedd bellach ac mae nifer fawr ohonyn nhw yn cysylltu’r Nadolig hefo eira. Mae yna rywbeth hudol am y syniad o Nadolig gwyn. Yn ôl y Guinness Book of Records mae’r gân Nadoligaidd “White Christmas” wedi gwerthu dros 50 miliwn o gopïau. Fe ganodd Bing Crosby’r gân am y tro cyntaf yn 1941, ac mae’r gân i’w chlywed ar y radio bob Nadolig.
Llais 2: Mae geiriau’r gân “White Christmas” yn enwog iawn, 

I'm dreaming of a white Christmas 
With every Christmas card I write 
May your days be merry and bright 
And may all your Christmases be White
Llais 3: Tybed pam dyn ni mor awyddus i gael Nadolig gwyn? Efallai am fod eira’n gwneud i bopeth edrych yn hardd; neu am fod eira’n gwneud i bopeth edrych yn lân a ffres; neu am fod yna rhyw gyffro’n perthyn i ddeffro’n y bore a gweld y byd i gyd yn wyn o’n cwmpas.

Llais 4: Efallai mai dim ond un diwrnod o eira gawn ni mewn blwyddyn – a rydyn ni’n teimlo bod rhaid gwneud y mwyaf o’r cyfle; taflu peli eira, adeiladu dyn eira, slejio yn y parc, neu fod y cyntaf i adael olion traed mewn eira ffres. Dros dro, mae Cymru’n lle gwahanol iawn o dan haenen o eira.
Llais 1: Ond, pam ydyn ni eisiau eira adeg y Nadolig yn fwy nac unrhyw adeg arall? Oes yna rhyw gysylltiad rhwng y ddau? Meddyliwch am y Nadolig cyntaf. Roedd yna gyffro’n perthyn i’r diwrnod. Gwelodd y bugeiliaid angylion, a goleuwyd y nos gan eu golau llachar. Penliniodd doethion o’r dwyrain o flaen babi bach oedd yn gorwedd mewn preseb – a rhoi anrhegion o aur a thus a myrr iddo.

Llais 2:   Roedd y baban Iesu yn lân a phur ac roedd o hefyd yn unigryw – fel pob pluen eira sy’n disgyn. Fydd yna byth neb arall tebyg iddo Ef. Dyna pam roedd yna filoedd o angylion yn addoli Duw ac yn canu,
 "Gogoniant i Dduw yn y nefoedd uchaf,
a heddwch ar y ddaear islaw
a bendith Duw ar bobl."
Llais 3:   Mae yna dawelwch rhyfedd yn perthyn i eira hefyd. Mae’r plu eira’n syrthio’n dawel, dawel drwy’r nos. Ac wedyn, yn y bore does dim ceir ar yr heol, dim sŵn traed ar y palmant – mae popeth yn dawel a heddychlon. Un enw ar Iesu ydy Tywysog heddwch. Gwrandewch ar yr adnodau yma,
Llais 1:  

      Achos mae plentyn wedi cael ei eni i ni;

mab wedi cael ei roi i ni.

Bydd e'n cael y cyfrifoldeb o lywodraethu.

A bydd yn cael ei alw yn

“Strategydd rhyfeddol, y Duw sy'n arwr,

Tad yr oesoedd, Tywysog heddwch”

Llais 2: Llawenydd dros dro ydy’n llawenydd ni pan mae’r eira’n cwympo. Rydyn ni’n dathlu am ein bod yn cael diwrnod neu ddau adre o’r ysgol, ond buan mae’r eira’n diflannu. Roedd geni Iesu yn amser i ddathlu, ond mae’r llawenydd a’r dathlu yma yn parhau. Aeth y bugeiliaid yn ôl i’w gwaith gan ganmol a moli Duw am bopeth roedden nhw wedi ei weld a’i glywed. Ac hyd heddiw mae yna Gristnogion ar draws y byd yn dathlu ddydd ar ôl dydd am fod Iesu wedi ei eni i’r byd. 
Llais 3:  Gweddïwn: Ein Tad, diolch am gael cyfle i ddathlu geni Iesu Grist. Helpa ni i feddwl am dy rodd di i’r byd tra rydyn ni’n mwynhau ein gwyliau Nadolig. Mae pob pluen eira’n unigryw, ac mae Iesu’n unigryw hefyd – Ef ydy dy unig fab, ac roedd yn annwyl i ti. Helpa ni i gredu ynddo. Amen 

